
        
            
                
            
        

    
	Хатгин Ц. ДАМДИНСҮРЭН

	 

	МАРТАГДАШГҮЙ УУЛЗАЛТ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МАРТАГДАШГҮЙ УУЛЗАЛТ 

	1942 оны эцсээр маршал Чойбалсан тэргүүтэй Монголын төлөөлөгчид гуч гаруй хүмүүс Зөвлөлт оронд очиж, эх орны дайны фронтоор явж, байлдагч дарга, цэргүүдэд Монголын ард түмний бэлгийг түгээж өглөө. Тэр төлөөлөгчдийн бүрэлдэхүүнд орж явах их завшаан надад тохиолдов. Германы харгис түрэмгий фашистын цэргийг цохиж, эх орноо чөлөөлж байгаа Зөвлөлтийн баатар арми, их ялалтын байлдааныг бид нүдээр үзлээ. Фронт дээр хориглолын газар хорооны штабаар орох буюу байлдааны газрын хүн бүртэй уулзахад ялалт бүхнийг зохион байгуулж байгаа их Сталины мэргэн удирдлага, түүний олон талтай баялаг, баатарлаг үйл хэрэг нь тодорхой мэдэгдэж байлаа. 

	Бид Москвад ирээд буурал Кремлийн хажуугаар явахдаа бүх дэлхийн шударга хүн бүхний итгэл найдвар болсон мэргэн Сталин энд ажиллаж байгаа шүү дээ. Одоо фронтыг командалж байгаа генералууд ирээд байлдааны байдлыг илтгэмэгц нөхөр Сталин тийм газар хүчээ тэгж хуралдуулж байлдаад дайсны тийм тийм хүчийг тэгж ингэж устга гэж тодорхой заавар тушаалыг өгч байгаа болов уу гэж сэтгэлд бодогддог байлаа. 1943 оны 2 дугаар сарын 2-ны өглөө нөхөр Бумцэндийн хэлсэн нь: 

	— За чи бусад нөхдөдөө хэлээрэй, өнөөдөр бүгдээрээ гэртээ байцгаа, гадуур битгий яваарай гэж хэлэв. 

	Өнөөдөр нэг л учиртай өдөр болох вий гэж бид гадарлаад удалгүй ямар нэгэн чухал ажил хийх буюу дээд хүнтэй уулзахад бэлэн болсон байлаа. Тэгээд би Засгийн газар биднийг хүлээн авч уулзах магадгүй гэж там тум олж сонслоо. 

	Нөхөр Молотов, Шербаков хоёрын нэг бидэнтэй уулзах болов уу гэж зарим нөхөд тааварлаж байлаа. Нөхөр Сталиныг бидэнтэй уулзана гэж би үнэндээ санаагүй билээ. Учир нь дайны тийм чухал цагт, Сталинградын районд дайсны том армийг бут ниргэж байгаа цагт нөхөр Сталинд ямар зав чөлөө байх вэ дээ. Бид, нөхөр Сталины үнэт чухал цагийг гарздуулж уулзъя гэх ч аргагүйдээ гэж бодогдож байлаа. 

	Тэгээд бид 1943 оны хоёрдугаар сарын 2-ны оройн долоон цагт Москвагийн Кремльд орж, шил толь гялалзсан, алт, танаар чимсэн сайхан тасалгаанд орсонд биднийг Зөвлөлтийн Гадаад Яамны төлөөлөгчид угтан авцгаалаа. Тэд, биднийг дагуулж өөр тасалгаанд оруулж, Засгийн Газрын эрх баригчидтай уулзуулах болов уу гэж бодоод хүлээж байтал, бидний орж ирсэн хаалгаар хэдэн хүн орж ирлээ. Тэднийг харвал цөм хуучин таних нөхөд шиг харагдлаа. 

	— Нөхөр Сталин байна. Молотов байна. 

	— Улс Төрийн Товчооны гишүүд байна гэж бид бие биедээ сэмхэн шивгэнэж хэлцгээв. 

	Нөхөр Сталин, Маленков, Молотов, Берия тэргүүтэй Зөвлөлт орны эрх баригчид ирж, бидэнтэй гар барьж мэндлэв. Нөхөр Каганович, Микоян, Жуков нар бас хамт иржээ. Хайрт эцэг мэргэн багш нөхөр Сталинтайгаа бид тэр үдэш нүүр учирч уулзлаа шүү. Эрдэнэ болсон эрхэм гарыг нь бид атгаж мэндэлсэн шүү. Их Сталин алгуурхнаар алхаж биднийг зөөлнөөр харж, элэгсэг сайхнаар хүлээж авлаа. Ширээ зассан нэг сайхан танхимд нөхөр Сталины хамт бид хэдэн цаг суув. Бидний дотор Архангай аймгийн малчин эмэгтэй Янжинлхам, партизан Тогтох, Өмнөговийн сумын дарга Баатар, Алтайн малчин Рагчаа зэргийн монголын тэргүүний хүмүүс байлаа. Казах Хашгамбай, хятад ажилчин Ань Чишань, Монголд нутагтай орос тариачин Афанасьев зэргийн олон үндэстний төлөөлөгчид байлаа. 

	Энэ уулзалтын их баярт сайхан өдөр бол бидний санаанд бүх насандаа мартагдашгүй мөнхийн дурсгал болж үлдсэн юм. Их Сталины дэргэд манай маршал Чойбалсан сууж баясгалантай сайхнаар ярьж байсан нь бидний сэтгэлд тодорхой санагдсаар байна. Бид нөхөр Сталин, Чойбалсан, Маленков, Молотов зэрэг хайрт их нөхдийг нүд цавчилгүй ширтэж байлаа. Энэ уулзалт дээр хэлж ярьсан үгний заримыг тэмдэглэе. Анхны хундагыг нөхөр Молотов дэвшүүлэн хэлсэн нь: 

	— Улаан цэрэгт их энхрийллийг үзүүлж байгаа Монгол Ард Улсын төлөөлөгчид хүндэт зочид ба Монгол Ард Улс хийгээд Монголын ард түмэн болон түүний удирдагч маршал Чойбалсангийн төлөөнөө баярын хундагыг өргөе гэж хэлсэнд цөмөөрөө алга ташицгааж босож ёслов. 

	Түүний дараа нөхөр Чойбалсан сууринаас босож хэлсэн нь: 

	— Манай ачит энхрий хайрт Сталиндаа хэлэхэд, манай улс 21 жил тусгаар тогтнож байх завсар Монголын ард түмэн бол хэмжээлшгүй ихээр мандаж, дэлхийн тэргүүний эрх чөлөөт ард түмний эгнээнд орсон байна. Манай ард түмэн, лам ноёд, феодал, гадаадын эзэрхэг түрэмгийн зэрэг дарлагч нарын гараас чөлөөлөгдөн гараад, сургууль соёлыг хөгжүүлэн, эмнэлгийг байгуулж, ардын аж ахуйг бадруулж, түүхэндээ анх удаа эрх чөлөөтэй, энх жаргалтай сайн сайхан амьдралыг олж авав. 

	Манай ард түмний ингэж чөлөөтэй жаргалантайгаар амьдран байгаа нь өөрийн сайн ах болох Оросын ард түмэн ба Эвхамт (большевикуудын) Нам, манай дотнын хайрт багш Сталин таны ач мөн. Дайны анхны өдрөөс эхлэн Монголын ард түмэн, фашистын махчинтай тэмцэж байгаа тэмцлийн ялан гарах замд минутын төдий ч эргэлзэлгүйгээр итгэж, бүх хүч, байгаа баялаг бүхнээ улаан цэрэг ба фронтод тусалсаар ирсэн, тусалж ч байна. 

	Хамгийн их хүн, манай хайрт удирдагч нөхөр Сталин танд хамгийн халуун баяр талархлыг хүргэхийн хамт, фашистыг бут ниргэхэд туслахын тулд манай ард түмэн бүх хүчээ дайчлан ажиллахыг илэрхийлээрэй гэж миний ард түмэн надад даалгасан билээ. 

	Булаан эзлэгч фашистуудыг бут ниргэн бүрмөсөн сөнөөх цагийг манай ард түмэн яаравчлан хүлээж, зүрхээ догдлуулж байна. 

	Нөхөр Сталин та, хөдөлмөрчин ард түмний тусын тулд олон жил урт насалж яваарай. Нөхөр Сталины эрүүл мэндийн төлөөнөө баярын хундагыг дэвшүүлье гэж хэлэв. 

	Бүгдээр босоцгоон, удтал алга ташиж “Агуу их Сталин мандтугай” гэж ура хийв. 

	Нөхөр Сталин ба түүний ойрхны хань нөхдийн эрүүл мэндийн төлөө нөхөр Бумцэнд, Сүрэнжав, Мижид, эмэгтэй Жадамбаа нар хундага өргөж үг хэлж билээ. 

	Ингэж байхад албаны ёсорхог байдал огт байгаагүй. Бид цөм өөрийн гэрт, өөрийн эцэг, эх, ах дүү нартай уулзсаны адил элэгсэг дотно байсан. Жишээлбэл: эмэгтэй Жадамбаа хундага өргөж үг хэлэхэд маршал Чойбалсан 

	— Энэ манай тэргүүний ажилчин эмэгтэй гэхэд нөхөр Сталин,

	— Аа гээд Жадамбааг анхааралтай харж байлаа. Жадамбаа ерөөс хэлэмгий хүн тул хундага өргөж хэлэх үгээ хангинасан дуугаар цуурайтуулан хэлсэнд нөхөр Сталин: 

	— Сайн хэлж байна шүү гэж нөхөрсөг байдлаар сайшааж байсан. 

	Маршал Чойбалсан, Монголын ард түмний өмнө нөхөр Сталины бүтээсэн их гавьяа зүтгэлийг дурдаж, нөхөр Сталиныг Монголын Засгийн Газраас Улаан тугийн одонгоор шагнасныг илтгэж, нөхөр Сталинд зүүж өгөв. Нөхөр Бумцэнд бас тэрчлэн нөхөр Молотовоос Монголын ард түмэнд хүргэсэн тусыг дурдаж одонгоор шагнасныг илтгэж, Монголын улаан тугийн одонг нөхөр Молотовт зүүлгэж өгөв. 

	Нөхөр Сталин, Молотов нар Монголын Засгийн Газраас одон шагнасанд хариу талархлыг хүргэв. 

	Энэ уулзалт дээр нөхөр Сталинаас ард түмний найрамдал ба Оросын их ард түмний тухай болоод Зөвлөлт байгууллын хүч ба хэлбэршгүй бэхжилийн тухай хэлсэн үгийг бид амьсгалаа дарж, анхааралтайгаар сонссон билээ. Нөхөр Сталины хэлсэн үгийн товчийг өөрийн санасны хэрээр тэмдэглэхэд: 

	— Манай Зөвлөлт улсын дотор большевикуудын хүч бол большевикууд, олон үндэстэн ард түмний найрамдалд тулгуурлаж байдагт оршино. Зөвлөлт засгийн хүч үүнд оршино. Гэтэл, манай дайсан Герман, Япон, Италийн фашистуудын мөхөс сул тал нь тэр улсууд сонгомол гэгдэгч үндэсний ноёлох журмаар тулгуураа хийдэгт оршино. Дарлагч дарлагдагч хоёр газар, найрамдал байж болдоггүй юм. Манай дайсан болох тэдний мөхөс сул тал нь үүнд оршино. 

	Зовох цагт нөхрийн чанар танигдана. Монголын ард түмэнд хэцүү цаг тохиолдож байсан. Тэгэхэд дарлагдлаас мултрахад нь Зөвлөлтийн ард түмэн тусалсан юм. Монгол Ард Улсын хилд Япончууд халдан довтлох үед Халхын голд манай ард түмэн тусалсан билээ. Та нар нөхөр Жуковыг мэднэ шүү дээ (гээд нөхөр Жуковыг заав). 

	Одоо Монголчууд, бидэнд мөн тэр адилаар тусалж байна. 

	4—5 сарын өмнө манайд хэцүүхэн байсан. Дайны хэцүү бэрх цагт Зөвлөлтийн ард түмэн цочсонгүй, Монголын ард түмэн ч цочсонгүй. 

	Монголчууд, бидэнд дайн үүссэн анхны өдрөөс эхлэн тусалсаар ирсэн, тусалж ч байна. 

	Иймд тэдэнд талархлаа илэрхийлье гэв. 

	(Баясгалантайгаар алга ташив). 

	Нөхөр Сталин, дараа дахин босож, Оросын ард түмний эрүүл мэндийн төлөө хундага дэвшүүлж хэлсэн нь: 

	— Оросын ард түмэн бол анх удаа капитализмын гинжнээс мултарч, анх удаа Зөвлөлт засгийг тогтоосон билээ. Оросын ард түмэн бол Ленинийг төрүүлж өгсөн билээ. Энэ дайнд Оросын ард түмэн шиг зовлон бэрхшээлийг үзсэн нэг ч ард түмэн байхгүй. Дайны газар явсан хүн үүнийг сайн мэднэ. Их хүний дотроос хамгийн их хүн болох Ленинийг төрүүлсэн Оросын ард түмний төлөө! Зөвлөлтийн ард түмнийг найрамдалтай амьдран суухыг сургаж өгсөн Оросын ард түмний төлөө! Монголын ба Оросын ард түмний найрамдлын төлөө! Монголын ба Зөвлөлт Холбоот Улсын ард түмний найрамдлын төлөө! Монгол Ардын Хувьсгалт Цэрэг ба Улаан Цэргийн найрамдлын төлөө! Энэ найрамдалд, ялалтын баталгаа оршино гэж хундага дэвшүүлжээ. 

	Нөхөр Сталины хэлсэн үг нь бүх төлөөлөгчдийг маш их баясгаж, сэтгэлийг хэлж баршгүй хөдөлгөж оргилуулсан билээ. 

	Бас бид, дэлхийн 2-р дайны хамгийн чухал мэдээг хамгаас урьд тэнд сонссон юм. Энэ үед Сталинградын орчим бүслэгдсэн Германы арми, Зөвлөлтийн армид цохигдон сөнөж байсан үе билээ. 

	Гаднаас нэг хүний авчирсан мэдээг нөхөр Сталин, Молотов нар үзэж байгаад нөхөр Молотовын хэлсэн нь: 

	— Өнөөдөр, 2 дугаар сарын 2-т Сталинградын хойд этгээдэд бүслэгдсэн Германы фашистын цэргийг сөнөөж дууссан байна. Сталинградын дэргэд Германы цэргийн бут цохигдсон нь Зөвлөлт - Германы бүх фронтод их эргэлт болов. Улаан цэргийн төлөө ба Германы фашистуудыг бут ниргэх төлөвлөгөөг боловсруулж биелүүлсэн Улаан цэргийн дээд командлагчид би баярын хундагыг өргөе. 

	Сталинградын дэргэд бүслэгдсэн фашистын цэргийг сөнөөж дууссан тухай тодорхой мэдээг та нар Зөвлөлтийн мэдээлэх товчооны мэдээллээс өнөө шөнө сонсох биз. Сталинградыг чөлөөлөгчдийн сүр жавхлан мандтугай! гэсэнд бүгдээр босож ёсолж, алга ташиж, их Сталинд ялалтын их баярыг илэрхийлэв. 

	Тэгээд нөхөр Сталин, биднийг дагуулж гараад өөр танхимд орж, “Дайны нэг өдөр” гэдэг киног бидэнд үзүүлсэн билээ. Кино гарч байх завсар нөхөр Сталин, нөхөр Чойбалсанд киноны тухай ба дайны тухай үргэлж ярьж байхыг бид сонсож байлаа. Кино зураг дээр Сталинградын бэхлэлтийн газраас олзлогдож байгаа Герман генерал Фон Паулюсыг гарч ирэхэд нөхөр Сталин хэлсэн нь: 

	— Энэ хөгшин чоно оготныг харав уу. Эд бүслэгдсэн газраа хамаг морь мал, муур, нохойг хүртэл түүж идээд цааш нь идэх юу ч үгүй болсон юм шүү гэж байлаа. Энэ кинонд Зөвлөлт орны байлдааны цагийн амьдралыг сайн үзүүлсэн юм гэж хэлж байхыг би сонссон билээ. 

	Кино дууссаны дараа бид хайрт багш Сталиныхаа гарыг дахин атгаж, ялалтын баярыг дахин хүргээд Кремлийн ордноос гарсан билээ. 

	Бид үдшийн 8 цагаас эхлээд 11 цаг 15 минут хүртэл нөхөр Сталины хамт байлаа. Их Сталинтай уулзаад Кремлээс гарахад Монголын төлөөлөгчид бидний, эх орны төлөө бүтээлт хөдөлмөрөө өрнүүлэх, Зөвлөлт-Монголын найрамдлыг улам бэхжүүлэх зориг урьдаас улам ихээр оргилж байлаа. Их Ленин, их Сталин нарын суртлыг биелүүлэх ариун сайхан тэмцэлд хувь нэмрээ оруулах сан гэдэг бидний хүсэл улам бадарч байлаа. Ертөнцийн хамгийн ихийн их хүн, манай хамгийн дээд нөхөр Сталинтай нүүр учирч уулзсан нь бидний бүхэл насны амьдралд тохиолдсон чухаг их завшаан болно. Нөхөр Сталины ариун гэгээн дүр, Монголын ард түмэн ба нүүр учирсан бидний сэтгэлд мөнхийн нар болон гэрэлтэж байна. 

	Хайрт нөхөр Сталины заасан зам нь Монголын ард түмний жаргалт сайхан ирээдүйд хүрэх ганц зөв зам болно гэдэгт бид бат итгэж байна. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

